
Mae cyflogaeth nid yn unig yn darparu manteision economaidd, ond hefyd cynhwysiant cymdeithasol a hunan-barch; fodd bynnag, mae unigolion ag anableddau dysgu yn aml yn wynebu heriau sylweddol o ran cael mynediad at waith ystyrlon. Mae'r adolygiad tystiolaeth hwn yn archwilio cymhellion, rhwystrau, cyfleoedd a phrofiadau cyflogaeth unigolion ag anableddau dysgu, gyda ffocws penodol ar eu safbwyntiau nhw a safbwyntiau eu teuluoedd ynghylch cyfleoedd a rhwystrau o fewn y gweithlu ac wrth ymuno â'r gweithlu. 

Mae tystiolaeth yn awgrymu bod rhwystrau cyffredin yn cynnwys agweddau negyddol cyflogwyr, diffyg addasiadau yn y gweithle, a gwasanaethau cymorth annigonol yn ystod lleoliadau gwaith, sydd gyda'i gilydd yn cyfyngu ar gyfleoedd swyddi ac yn llesteirio cyfranogiad ystyrlon yn y gweithlu. Ar ben hynny, gall systemau budd-daliadau cymhleth ddatgymell cyflogaeth drwy greu datgymhellion ariannol. Er gwaethaf yr heriau hyn, mae rhaglenni cyflogaeth â chymorth, gwasanaethau pontio o'r ysgol i'r gwaith, a chefnogaeth dechnolegol yn dangos addewid o ran gwella canlyniadau cyflogaeth. Mae strategaethau effeithiol yn cynnwys hyfforddiant galwedigaethol cynnar, cefnogaeth unigol, hyfforddiant swyddi, a chynnwys teuluoedd mewn cynllunio cyflogaeth. 

Yn aml, mae aelodau’r teulu’n chwarae rhan allweddol wrth gefnogi ymdrechion cyflogaeth, ond maent hefyd yn mynegi pryderon ynghylch gallu, sefydlogrwydd swydd, diogelwch, a’r posibilrwydd o golli budd-daliadau anabledd. Mae profiadau cyflogaeth cadarnhaol yn gysylltiedig â gweithleoedd sy'n meithrin diwylliannau cynhwysol, yn darparu'r addasiadau angenrheidiol, ac yn cynnig hyfforddiant i weithwyr ag anableddau a'u cydweithwyr. Drwy fabwysiadu dull cynhwysfawr sy'n ystyried safbwyntiau'r holl randdeiliaid, gellir gwneud cynnydd sylweddol tuag at sicrhau cyfleoedd cyflogaeth ystyrlon i'r boblogaeth hon.



Geiriau allweddol:
Anableddau dysgu; anableddau datblygiadol; rhwystrau i gyflogaeth; cyflogaeth â chymorth; boddhad swydd; hunanbenderfyniad; safbwyntiau teulu-gofalwr.

“Mae ‘anghyflogadwyedd’ canfyddedig wedi bod yn gyfystyr â hunaniaeth oedolion ag anabledd deallusol am y ganrif ddiwethaf” (Thoresen, Thomson, Jackson, & Cocks, 2018, t.161).
Mae cyflogaeth yn agwedd sylfaenol ar fywyd fel oedolyn sy'n meithrin hunanwerth, cynhwysiant cymdeithasol, annibyniaeth a diogelwch ariannol. I unigolion ag anableddau dysgu, nid yn unig y mae mynediad at gyflogaeth ystyrlon yn hawl, fel y'i sefydlwyd gan gytundebau rhyngwladol fel Confensiwn y Cenhedloedd Unedig ar Hawliau Pobl ag Anableddau (UN CRPD), y mae hefyd yn llwybr i gyflawni gwell ansawdd bywyd. Mae tystiolaeth sylweddol bod gwaith yn hyrwyddo lles ac yn galluogi unigolion i gyflawni eu nodau a chyflawni eu potensial (Dik, O'Connor, Shimizu & Duffy, 2019). I'r rhan fwyaf o bobl, mae gwaith yn rhan hanfodol o'u bywydau. 
Mae manteision cyflogaeth yn ymestyn y tu hwnt i enillion economaidd; maent yn cynnwys manteision seicolegol, cymdeithasol, a manteision sy'n gysylltiedig ag iechyd (NICE, 2015). Mae tystiolaeth yn dangos bod cael swydd yn gysylltiedig â mwy o ymdeimlad o ymreolaeth, llai o symptomau iselder a phryder, gwell lles, statws cymdeithasol gwell a chyfleoedd ar gyfer datblygiad personol (Modini, Joyce, Mykletun, Christensen, Bryant, Mitchell & Harvey, 2016). Gall ymgysylltu mewn gwaith wella hunan-barch, rhoi ymdeimlad o bwrpas, a meithrin perthnasoedd cymdeithasol sy'n gwella integreiddio cymunedol (Gilson, Sinclair, Whirley, Li & Blustein, 2022). Mae'r strwythur a'r drefn sy'n gysylltiedig â chyflogaeth hefyd yn cyfrannu at lesiant meddyliol trwy ddarparu rhythm dyddiol sy'n cefnogi boddhad bywyd cyffredinol (Dean, Shogren, Hagiwara & Wehmeyer, 2018; Jahoda, Kemp, Riddell, & Banks, 2008). 
I unigolion ag anableddau dysgu, gall cyflogaeth hefyd olygu cyfle ar gyfer twf personol, ansawdd bywyd gwell, ac integreiddio cymdeithasol (Lysaght, Petner-Arrey, Howell-Moneta & Cobigo, 2017), yn ogystal â ffordd o sicrhau ymdeimlad o berthyn a phwrpas (Petner-Arrey, Howell-Moneta & Lysaght, 2015). Mae hyn oherwydd y cynnydd mewn cyfleoedd ar gyfer rhyngweithio cymdeithasol, ymreolaeth a datblygu sgiliau (Jahoda et al., 2008), ymhlith manteision eraill (Robertson, Beyer, Emerson, Baines, & Hatton, 2019). 
Nid yw mynd ar drywydd cyflogaeth yn flaenoriaeth wrth gynllunio ar gyfer y cyfnod pontio, er bod y dystiolaeth yn dangos bod cyflogaeth yn gwella hyder ac yn cynyddu annibyniaeth (Fullarton & Duquette, 2015). Er gwaethaf mwy o ymdrechion eiriolaeth a pholisi sydd wedi'u hanelu at wella cyfleoedd cyflogaeth i bobl ag anableddau dysgu, mae cyfraddau cyfranogiad y gweithlu ar gyfer y boblogaeth hon yn parhau i fod yn isel iawn (McConkey & Mezza, 2001; McMahon, Bowring & Hatton, 2019; Melling, Beyer & Kilsby, 2011). Mewn gwledydd datblygedig, mae amcangyfrifon yn awgrymu mai dim ond 5-30% o unigolion ag anableddau dysgu sydd mewn cyflogaeth, cyferbyniad amlwg i'r cyfraddau cyflogaeth ar gyfer unigolion nad ydynt yn anabl, sydd yn aml yn fwy na 65% (AlFozan & AlKahtani 2021; Coñoman, Ávila & Carmona, 2024; Robertson et al., 2019). Amcangyfrifir y byddai 65% o bobl ag anableddau dysgu yn hoffi swydd â thâl (Emerson, Malam, Davies, & Spencer, 2005). Fodd bynnag, dim ond 7.1% oedd y gyfradd gyflogaeth ar gyfer pobl ag anableddau dysgu yn Lloegr yn 2011 (Emerson, Hatton, Robertson, Roberts, Baines, Christie & Glover, 2012). Arhosodd yr un fath yn 2013 gyda 7.1% o oedolion o oedran gweithio ag anableddau dysgu yn cael eu cyflogi yn Lloegr, (Hatton, 2018). Bum mlynedd yn ddiweddarach, yn 2018, dim ond 6% o oedolion oedran gweithio ag anableddau dysgu yn Lloegr (7,907 o bobl) a oedd yn derbyn cymorth gofal cymdeithasol hirdymor oedd mewn cyflogaeth â thâl neu'n hunangyflogedig; o'r rhain, roedd 68.3% yn gweithio am lai nag 16 awr yr wythnos, (Iechyd Cyhoeddus Lloegr, 2019). Roedd gwahaniaeth hefyd yng nghyfraddau cyflogaeth dynion (6.6%) a menywod (5.2%). 
Mae'r llenyddiaeth yn rhoi cipolwg ar gyd-destunau cyflogaeth amrywiol, gan gynnwys lleoliadau integredig a gwarchodedig, ac yn cwmpasu amrywiol ffactorau dylanwadol ar draws gwahanol ddaearyddiaethau ac amodau economaidd. Fodd bynnag, mae rhwystrau sylweddol – yn amrywio o faterion systemig mewn polisi ac addysg, i agweddau cymdeithasol a gwahaniaethu – yn cyfyngu ar allu unigolion ag anableddau dysgu i gael mynediad at gyflogaeth ystyrlon a'i chynnal.
Nod yr adolygiad tystiolaeth hwn yw archwilio'r cymhellion dros gyflogaeth ymhlith pobl ag anableddau dysgu, nodi'r rhwystrau y maent yn eu hwynebu, ac archwilio'r cyfleoedd sydd ar gael i gefnogi eu cyflogaeth. Mae hefyd yn trafod profiadau unigolion a'u teuluoedd er mwyn deall y cymhlethdodau dan sylw. Drwy dynnu sylw at y ffactorau hyn, mae'r adolygiad hwn yn ceisio cyfrannu at y drafodaeth barhaus ar sut i gefnogi unigolion ag anableddau dysgu yn effeithiol i gyflawni cyfranogiad ystyrlon yn y gweithlu.

[bookmark: _Toc216184055]Methodoleg
Mae'r adolygiad hwn yn mynd i'r afael â'r cwestiynau ymchwil canlynol: 
· Beth yw'r meysydd allweddol i'w hystyried wrth archwilio cyflogaeth i bobl ag anableddau dysgu?
· Pa dystiolaeth sydd yna ynghylch cymhellion, rhwystrau, cyfleoedd a phrofiadau unigolion ag anableddau dysgu o ran cyflogaeth a chynaliadwyedd cyflogaeth?
· A oes tystiolaeth ar safbwyntiau gofalwyr teuluol pobl ag anableddau dysgu ar bwnc cyflogaeth?
Chwiliwyd tair cronfa ddata am adolygiadau systematig a phapurau academaidd yn edrych ar hybu cyflogaeth i bobl ag anableddau dysgu. Defnyddiwyd y termau chwilio canlynol i chwilio am erthyglau a gyhoeddwyd rhwng Ionawr 2000 a Medi 2024 yng nghronfeydd data ERIC, Medline, a PsychINFO:
· Termau chwilio (chwiliadau Saesneg): (‘intellectual disability*’ NEU ‘developmental disability*’ NEU ‘learning disability*’ NEU ‘IDD’ NEU ‘ID’ NEU ‘LD’) AC (‘employment’ NEU ‘workforce’ NEU ‘supported employment’ NEU ‘job’) AC ‘(‘family’ NEU ‘quality of life’ NEU ‘job satisfaction’ NEU ‘well-being’ NEU ‘wellbeing’ NEU ‘integration’ NEU ‘inclusion’ NEU ‘autonomy’ NEU ‘economic inclusion’).
Ar ôl chwiliad cychwynnol, adolygwyd crynodebau i ddewis y papurau mwyaf perthnasol ar gyfer yr adolygiad hwn. Roedd y meini prawf cynnwys yn eithrio erthyglau a oedd yn canolbwyntio ar gyflogwyr neu addysgwyr ond fe'u hehangwyd i ganfod papurau a oedd yn canolbwyntio'n benodol ar leisiau gyda phrofiad bywyd, sef pobl ag anableddau dysgu a'u teuluoedd. Chwiliwyd hefyd mewn llenyddiaeth lwyd ac ar wefannau ymchwil perthnasol am bolisïau, strategaethau ac adroddiadau perthnasol ar faterion cyflogaeth i bobl ag anableddau dysgu. 


[bookmark: _Toc216184056]Diffinio Anabledd Dysgu 
Yn y llenyddiaeth, disgrifir y boblogaeth rydyn ni'n ei hystyried yma’n amrywiol fel pobl sydd ag 'anableddau dysgu', 'anableddau datblygiadol', 'anableddau deallusol' neu 'anableddau deallusol a datblygiadol'. At ddibenion yr adolygiad hwn byddwn yn cyfeirio at unigolion ag 'anableddau dysgu'; y term a ddefnyddir amlaf yn y Deyrnas Unedig gan lunwyr polisi, academyddion, arbenigwyr ac ymarferwyr. 
Diffinnir anabledd dysgu gan yr Adran Iechyd a Gofal Cymdeithasol (Department of Health and Social Care/DHSC) (2001) fel:

“gallu sylweddol is i ddeall gwybodaeth newydd neu gymhleth, i ddysgu sgiliau newydd (amhariad ar ddeallusrwydd), gyda gallu llai i ymdopi’n annibynnol (amhariad ar weithrediad cymdeithasol), a ddechreuodd cyn bod yn oedolyn.” 

Mae cyflogaeth yn elfen hanfodol i unigolion ag anableddau dysgu, ac mae’n dylanwadu'n sylweddol ar eu hannibyniaeth economaidd, eu cynhwysiant cymdeithasol, eu hunan-barch a'u boddhad bywyd. Mae ymchwil yn pwysleisio’n gyson fod gwaith yn diwallu anghenion seicolegol sylfaenol, fel ymreolaeth, cymhwysedd, a pherthynas, sy’n hanfodol ar gyfer boddhad swydd a lles meddyliol (Akkerman, Kef & Meining, 2017; Adams et al., 2019). Mae cyflogaeth yn darparu trefn strwythuredig ac ymdeimlad o bwrpas, gan wella ansawdd bywyd ac iechyd seicolegol ymhellach.

[bookmark: _Toc216184058]Sbardunau Personol a Chymdeithasol
Mae cymhelliant i weithio ymhlith unigolion ag anableddau dysgu yn deillio o amrywiol ffactorau mewnol ac allanol, gan gynnwys cyflawniad personol, derbyniad cymdeithasol ac annibyniaeth ariannol. Mae Damcaniaeth Hunanbenderfyniad yn nodi ymreolaeth, cymhwysedd, a pherthynas fel cymhellion hanfodol (Garrels & Sigstad, 2019; Lysaght et al., 2017). Mae amgylcheddau cefnogol yn ymhelaethu ar y cymhellion cynhenid hyn, gan ganiatáu i unigolion brofi ymdeimlad o gyflawniad a lles drwy eu gwaith (Kaehne, 2009; Kocman & Weber, 2018). Mae'r awydd i gyflawni cynhwysiant cymdeithasol ac integreiddio i'r gymuned yn aml yn annog unigolion i chwilio am waith, gan ei fod yn darparu cyfleoedd i feithrin cysylltiadau cymdeithasol, cynyddu ymreolaeth, a gwella hunan-barch (Jahoda et al., 2008; Akkerman et al., 2017).

Mae arwyddocâd gwaith yn ymestyn y tu hwnt i enillion ariannol, gyda llawer o unigolion yn gwerthfawrogi eu cyfraniad at gymdeithas a'u cydnabyddiaeth fel aelodau galluog o'r gymuned. Gall natur y gwaith a graddfa'r integreiddio mewn lleoliadau gwaith prif ffrwd effeithio ar ganlyniadau cymelliannol. Mae cyflogaeth integredig yn dueddol o gynnig manteision seicogymdeithasol gwell o'i gymharu â lleoliadau gwarchodedig neu rai ar wahân, gan gefnogi mwy o foddhad bywyd trwy ryngweithio cymdeithasol ystyrlon a theimlad o gyflawniad (Almalky, 2020; Bates, Goodley & Runswick-Cole, 2017; Robertson et al., 2019).

Mae oedolion ifanc ag anableddau dysgu yn aml yn ystyried cyflogaeth fel llwybr at annibyniaeth a hunangyflawniad, gyda llawer yn mynegi eu bod yn ffafrio rolau sy'n cynnig cyfleoedd ymgysylltu cymdeithasol a datblygiad personol (Blacher, Kraemer & Howell, 2010; Davies & Matuska, 2018; Pallisera, Fullana, Puyaltó & Vilà, 2016). Mae dulliau cyfranogol sy'n canolbwyntio ar gyfranogiad yn hytrach na dim ond caffael sgiliau wedi dangos effeithiau cadarnhaol ar foddhad swydd a chymhelliant, er y gallai fod angen cefnogaeth sylweddol ar unigolion o hyd (Morris, Christianson-Barker, Stainton, Mills, Rowley, Cox, Schroeder & Hole, 2024). Mae ffactorau fel math a difrifoldeb yr anabledd hefyd yn dylanwadu ar gymhellion. Er enghraifft, gall unigolion â syndrom Down brofi boddhad swydd uwch mewn cyflogaeth gymunedol o'i gymharu â'r rhai ag awtistiaeth, o bosibl oherwydd addasrwydd cymdeithasol gwell (Bush & Tassé, 2017).

Mae cyflogaeth yn fodd o gymryd rhan fwy gweithredol mewn cymdeithas ac ennill annibyniaeth ariannol, yn enwedig i'r rhai sydd wedi wynebu allgáu cymdeithasol. Mae ymchwil yn dangos bod gwaith yn arwain at well boddhad bywyd ymhlith pobl ag anableddau dysgu, yn bennaf oherwydd y drefn arferol, y rhyngweithiadau cymdeithasol, a'r ymdeimlad o bwrpas y mae'n ei gynnig (Carter, Bendetson & Guiden, 2018; Robertson et al., 2019; Baxter, Cullingworth, Whitworth, Runswick-Cole & Clowes, 2024). Mae gwaith ystyrlon yn cael ei amlygu fel rhywbeth hanfodol, gydag unigolion yn mynegi dewis am rolau sy'n cyd-fynd â'u diddordebau a'u cryfderau (Blacher et al., 2010; Meltzer, Robinson & Fisher, 2020).

Mae'r pontio o'r ysgol i'r gwaith yn chwarae rhan hanfodol wrth lunio cymhellion cyflogaeth. Mae rhaglenni dysgu seiliedig ar waith yn ystod yr ysgol a chyfleoedd hyfforddiant galwedigaethol yn helpu i alinio dyheadau gyrfa â nodau realistig, gan hybu cymhelliant a pharodrwydd am swydd (Gebhardt, Tretter, Schwab & Gasteiger-Klicpera, 2011; Joshi, Bouck & Maeda, 2012). Mae rhaglenni sy'n integreiddio interniaethau neu brofiadau gwaith cymunedol yn gwella hyder ac yn pontio'r bwlch rhwng addysg a'r farchnad lafur, gan baratoi unigolion ar gyfer cyflogaeth gystadleuol (Kaehne & Beyer, 2014; Kocman & Weber, 2018).

Mae ymchwil yn pwysleisio pwysigrwydd dod i gysylltiad cynnar â dysgu seiliedig ar waith, hyfforddiant galwedigaethol a chyflogaeth â chymorth wrth feithrin cymhelliant. Mae'r profiadau hyn yn cyfrannu at ddatblygu'r sgiliau a'r hyder angenrheidiol ar gyfer llywio'r farchnad lafur (Pallisera et al., 2016; Scanlon & Doyle, 2018). Mae rhaglenni sy'n cynnig interniaethau strwythuredig gyda chefnogaeth gyson wedi bod yn llwyddiannus wrth wella parodrwydd cyfranogwyr ar gyfer cyflogaeth gystadleuol a hyrwyddo hunanbenderfyniad (Romualdez, Yirrell & Remer, 2020).

Er nad yw cyflogaeth â chymorth wedi'i chynnwys yn benodol yn Neddf Cyfle Cyfartal y Deyrnas Unedig 2010, mae wedi cael ei defnyddio'n effeithiol ers degawdau fel model unigol o gefnogaeth i unigolion ag anableddau dysgu (Peña-Quintana & Santana-Vega, 2022). Mae rhaglenni cyflogaeth â chymorth yn galluogi unigolion i ennill profiad gwaith gwerthfawr wrth dderbyn y gefnogaeth angenrheidiol i lwyddo, gan wneud y broses o bontio i'r gweithlu yn llyfnach ac yn fwy effeithiol.

Mae teuluoedd yn chwarae rhan hanfodol wrth lunio cymhellion cyflogaeth unigolion ag anableddau dysgu. Yn aml, maent yn ystyried cyflogaeth yn gam hanfodol tuag at annibyniaeth, gan wella nid yn unig lles ariannol ond hefyd sgiliau cymdeithasol, hunanbenderfyniad ac ansawdd bywyd cyffredinol (Barczak & Cannella-Malone, 2022). Mae teuluoedd yn cydnabod potensial trawsnewidiol gwaith o ran gwella boddhad bywyd, er y gallent fynegi pryderon ynghylch sefydlogrwydd swydd a digonolrwydd cefnogaeth yn y gweithle.

[bookmark: _Toc216184062]Mynd i'r Afael â Rhwystrau a Gwella Cymorth
Gall rhwystrau sy'n gysylltiedig â phrofiadau ysgol, gan gynnwys cefnogaeth alwedigaethol gyfyngedig a chysylltiad annigonol â gwaith ystyrlon, effeithio'n negyddol ar gymhelliant a chanlyniadau cyflogaeth. Mae rhaglenni sy'n mynd i'r afael â'r rhwystrau hyn drwy gynnig hyfforddiant galwedigaethol a phrofiadau dysgu seiliedig ar waith yn dueddol o gynyddu hyder, cymhelliant a pharodrwydd ar gyfer swydd (Howell, 2024; Merrells, Buchanan & Waters, 2017).
At hynny, mae cyfleoedd i wneud dewisiadau, fel y gallu i ddewis amserlenni gwaith a thasgau, wedi'u nodi fel cymhellion arwyddocaol ar gyfer cyflawni canlyniadau cyflogaeth cadarnhaol (Almalky, 2020; Garrels & Sigstad, 2019). Mae caniatáu i unigolion wneud penderfyniadau ynghylch eu hamgylchedd gwaith yn meithrin ymdeimlad o reolaeth ac yn cyd-fynd â'u diddordebau personol, gan wella boddhad swydd ymhellach.

[bookmark: _Toc216184063]Dyheadau a Nodau Gyrfa Realistig
Mae gan oedolion ifanc ag anableddau dysgu ddyheadau tebyg i'w cyfoedion nad ydynt yn anabl, gan gynnwys annibyniaeth, cyflogaeth sefydlog, a chyfrannu at gymdeithas. Mae dod i gysylltiad cynnar â hyfforddiant galwedigaethol a dysgu seiliedig ar waith yn rhoi hwb sylweddol i hunanhyder ac yn cyd-fynd â dyheadau gyrfa â nodau y gellir eu cyflawni (McMahon et al., 2019; Sankardas & Rajanahally, 2015). Mae'r cyfleoedd hyn nid yn unig yn paratoi unigolion ar gyfer cyflogaeth ond maent hefyd yn hyrwyddo ymdeimlad ehangach o rymuso a hunanbenderfyniad.
Mae cyflogaeth i unigolion ag anableddau deallusol a dysgu yn mynd y tu hwnt i fuddion ariannol, gan gynnig cyfleoedd ar gyfer twf personol, integreiddio cymdeithasol, a gwell ymdeimlad o hunanwerth. Mae cymhellion i weithio yn cael eu llunio gan amrywiol ffactorau mewnol ac allanol, gan gynnwys ymreolaeth, cymhwysedd, perthnasedd, a'r awydd am ryngweithio cymdeithasol ystyrlon. Ni ellir gorbwysleisio rôl dod i gysylltiad cynnar â hyfforddiant galwedigaethol, cyflogaeth â chymorth, a chefnogaeth i deuluoedd wrth feithrin cymhelliant a pharatoi unigolion ar gyfer y gweithlu. Mae mynd i'r afael â rhwystrau a gwella cyfleoedd i wneud dewisiadau yn hanfodol ar gyfer gwella boddhad swydd a chanlyniadau cyflogaeth hirdymor.


[bookmark: _Toc216184064]Rhwystrau i Gyflogaeth
Mae unigolion ag anableddau deallusol a dysgu yn wynebu nifer o rwystrau sy'n llesteirio eu mynediad at gyflogaeth, gan effeithio ar eu gallu i gyflawni annibyniaeth economaidd, cynhwysiant cymdeithasol, ac ymdeimlad o bwrpas. Mae'r rhwystrau hyn yn amlddimensiynol, yn cwmpasu heriau cymdeithasol, sefydliadol a phersonol (Goodall, Mjøen, Witsø, Horghagen & Kvam, 2022). Mae deall y rhwystrau hyn yn hanfodol i ddatblygu strategaethau effeithiol sy'n hyrwyddo cyfleoedd cyflogaeth ystyrlon a chynhwysol.

[bookmark: _Toc216184065]Gwahaniaethu a Stigma
Mae gwahaniaethu yn parhau i fod yn rhwystr parhaus i gyflogaeth i bobl ag anableddau deallusol a dysgu, gan amlygu mewn amrywiol ffurfiau megis agweddau negyddol gan gyflogwyr a'r gymuned, disgwyliadau isel, ac addasiadau annigonol yn y gweithle (AlFozan & AlKahtani, 2021; Barczak et al., 2022). Yn aml, mae cyflogwyr yn gweld unigolion ag anableddau dysgu fel rhai llai abl neu maent yn poeni am gost addasiadau, gan arwain at gyfleoedd swyddi cyfyngedig a chrynodiad mewn rolau â chyflog isel neu rolau dibwys (Traina, Mannion, Gilroy, & Leader, 2023). Mae camdybiaethau am gynhyrchiant, diogelwch, a dichonoldeb addasiadau yn gwaethygu gwaharddiad ymhellach (Jacob, Pillay, Adeoye & Oni, 2023; Hennessey & Goreczny, 2022).
[bookmark: _Toc216184066]Rhwystrau Systemig
Mae rhwystrau systemig, gan gynnwys bylchau polisi, cefnogaeth alwedigaethol annigonol, a datgymhellion economaidd, yn cyfrannu'n sylweddol at heriau cyflogaeth. Er bod polisïau’n anelu at annog cyflogaeth gynhwysol, mae gweithredu anghyson yn aml yn cyfyngu ar fynediad at wasanaethau angenrheidiol (Coñoman et al., 2024; Dean et al., 2018). Gall polisïau economaidd hefyd greu datgymhellion ar gyfer cyflogaeth, gan fod unigolion mewn perygl o golli budd-daliadau anabledd hanfodol pan fyddant yn sicrhau swydd, ffenomen a elwir yn effaith "clogwyn budd-daliadau" (Hatton, 2018; Jenkins, 2002).

[bookmark: _Toc216184067]Bylchau Addysg a Hyfforddiant
Mae'r broses o bontio o'r ysgol i'r gwaith yn cyflwyno her sylweddol i unigolion ag anableddau dysgu, yn aml oherwydd diffyg hyfforddiant galwedigaethol a chanllawiau gyrfa wedi'u teilwra. Yn aml, mae systemau addysgol yn methu â pharatoi myfyrwyr ar gyfer y farchnad lafur, gan arwain at ganlyniadau cyflogaeth gwael ar ôl ysgol (Traina et al., 2023; Jacob et al., 2023). Mae lleoliadau addysgol ar wahân yn cyfrannu at ddisgwyliadau is a chyfyngiad ar y cyfle i ddod i gysylltiad â phrofiadau gwaith ymarferol, gan rwystro rhagolygon cyflogaeth ymhellach (Coñoman et al., 2024). Mae cynllunio sy'n canolbwyntio ar y person annigonol yn ystod y cyfnod pontio hwn yn gwaethygu'r broblem, gan adael llawer o oedolion ifanc heb fod yn barod ar gyfer cyflogaeth (Båtevik, 2019; Howell, 2024).

[bookmark: _Toc216184068]Cyfyngiadau sy'n Gysylltiedig ag Iechyd
Gall cyflyrau iechyd corfforol a meddyliol effeithio ar allu unigolion ag anableddau dysgu i gynnal cyflogaeth. Er y gall gwaith wella canlyniadau iechyd drwy hyrwyddo gweithgarwch corfforol a rhyngweithio cymdeithasol, mae rhai cyflyrau’n dal i beri heriau i sefydlogrwydd swyddi a chyfranogiad cyson yn y gweithlu (Dean et al., 2018; Robertson et al., 2019).

[bookmark: _Toc216184069]Rhwystrau yn y Gweithle
Mae amgylcheddau gweithle yn aml yn cyflwyno rhwystrau oherwydd diffyg cefnogaeth a darpariaethau (Hart, Psyllou, Eryigit-Madzwamuse, Heaver, Rathbone, Duncan & Wigglesworth, 2020). Er gwaethaf gofynion cyfreithiol fel Deddf Cydraddoldeb (2010) yn y Deyrnas Unedig, mae'r gweithrediad ymarferol yn anghyson, ac mae llawer o unigolion ag anableddau dysgu yn wynebu anawsterau wrth gael y gefnogaeth angenrheidiol, fel hyfforddwyr swyddi, offer addasol, neu drefniadau gwaith hyblyg (Blamires, 2015; Fasching, 2014). Gall cyflogwyr fod yn amharod i gyflogi oherwydd pryderon ynghylch cynhyrchiant, diogelwch yn y gweithle, a'r costau canfyddedig sy'n gysylltiedig ag addasiadau (Giri, Aylott, Giri, Ferguson-Wormley & Evans, 2022; Almalky, 2020). O ganlyniad, gall unigolion gael eu heithrio rhag cyfleoedd cyflogaeth cystadleuol neu wynebu trosiant swyddi uchel oherwydd diffyg cefnogaeth angenrheidiol.

[bookmark: _Toc216184070]Rhwystrau sy'n Gysylltiedig â'r Teulu
Mae teuluoedd yn chwarae rhan hanfodol mewn llywio cymhellion cyflogaeth unigolion ag anableddau dysgu. Gall pryderon ynghylch diogelwch a sefydlogrwydd swyddi, a'r posibilrwydd o golli budd-daliadau ddylanwadu ar ddewisiadau am waith gwarchodedig neu ran-amser dros gyflogaeth gystadleuol (Meltzer, Kayess & Bates, 2018; Jacob et al., 2023). Gall disgwyliadau isel gan rieni gyfyngu ymhellach ar gyfleoedd cyflogaeth, ac mae disgwyliadau uchel yn gysylltiedig â chanlyniadau cyflogaeth mwy llwyddiannus (Doren, Gau & Lindstrom, 2012; Kelley & Prohn, 2019). Canfu astudiaeth yn 2023 ar safbwyntiau teuluol gan Carter, Lanchak, Guest, McMillan, Taylor, Fleming, & Dao, fod heriau canfyddedig ymysg teuluoedd ynghylch galluoedd gwybyddol a chorfforol; sgiliau (heriau sylfaenol a phenodol i rôl y gellid mynd i'r afael â nhw trwy gyfarwyddyd); meddylfryd aelod y teulu ag anabledd dysgu; mynediad at gefnogaeth; a'u gwybodaeth gyfyngedig eu hunain, oll yn rhwystrau i gyflawni cyflogaeth.

[bookmark: _Toc216184071]Rhwystrau Economaidd a Pholisi
Mae heriau economaidd, fel mesurau cyni a thoriadau i wasanaethau cyhoeddus, yn effeithio'n sylweddol ar ragolygon cyflogaeth unigolion ag anableddau dysgu. Mae gostyngiadau mewn gwasanaethau cymorth cymdeithasol yn ei gwneud hi'n anoddach i bobl sicrhau a chynnal cyflogaeth, gan effeithio'n anghymesur ar y rhai sy'n ddibynnol ar raglenni o'r fath (Bates et al., 2017). Gall yr ofn o golli mynediad at fudd-daliadau anabledd ar ôl sicrhau swydd fod yn rhwystr i gyflogaeth, yn enwedig pan fo cyflogau'n isel neu pan fo diogelwch swydd yn ansicr (Adams et al., 2019). Mae effaith y "clogwyn budd-daliadau" yn rhwystr sylweddol i lawer, gan eu hatal rhag dilyn gwaith cystadleuol oherwydd y risg o golli cefnogaeth ariannol neu ofal iechyd hanfodol (Khayatzadeh-Mahani, Wittevronge & Zwicker, 2019).

[bookmark: _Toc216184072]Heriau Rhanbarthol ac Economaidd-Gymdeithasol
Gall rhwystrau i gyflogaeth amrywio'n sylweddol ar draws gwahanol ranbarthau a chyd-destunau economaidd-gymdeithasol. Mewn ardaloedd gwledig, mae argaeledd swyddi cyfyngedig, diffyg trafnidiaeth gyhoeddus hygyrch, a heriau economaidd yn gwaethygu anawsterau cyflogaeth (Adams et al., 2019). Mae rhanbarthau incwm isel a chanolig yn wynebu rhwystrau ychwanegol, gan gynnwys mwy o stigma, cyfleoedd addysgol prin, a mynediad cyfyngedig at wasanaethau cyflogaeth gefnogol, sy'n aml yn arwain at gyflogaeth anffurfiol neu hunangyflogaeth (Mokhtar, Zaharudin & Ghazali, 2024). Mae'r heriau hyn yn cael eu gwaethygu gan dlodi, sy'n croestorri ag anabledd i greu rhwystrau sylweddol i gyflogaeth sefydlog ac ystyrlon. 

[bookmark: _Toc216184073]Mynediad Cyfyngedig i Raglenni Galwedigaethol Cynhwysol
Yn aml, mae gan unigolion ag anableddau dysgu sy'n mynychu ysgolion arbenigol neu raglenni ar wahân lai o gyfleoedd i gymryd rhan mewn hyfforddiant galwedigaethol neu ddysgu seiliedig ar waith, sy'n hanfodol ar gyfer datblygu sgiliau cyflogadwyedd (Howell, 2024; Joshi et al., 2012). Dangoswyd bod rhaglenni profiad gwaith â chymorth yn cael effaith gadarnhaol ar barodrwydd ar gyfer cyflogaeth gystadleuol, ond mae mynediad at raglenni o'r fath yn parhau i fod yn gyfyngedig, yn enwedig mewn ardaloedd gwledig neu ardaloedd â llai o adnoddau (Beyer, Kaehne, Powell Was Grey, Sheppard & Meek, 2008; Blacher et al., 2010).

[bookmark: _Toc216184074]Cynllunio Pontio Annigonol a Gwasanaethau Tameidiog
Mae'r cyfnod pontio o'r ysgol i'r gwaith yn aml yn golygu gwasanaethau heb eu cydlynu a chynllunio annigonol, a all gyfyngu ar gyfleoedd cyflogaeth i oedolion ifanc ag anableddau dysgu. Yn aml, mae cynlluniau pontio yn blaenoriaethu addysg bellach dros gyflogaeth, ac efallai na fydd rhaglenni galwedigaethol wedi'u teilwra i anghenion unigol, gan adael llawer heb fod wedi'u paratoi'n ddigonol ar gyfer y farchnad lafur (Kaehne & Beyer, 2013; Hunter, Runswick-Cole, Goodley & Lawthom, 2019). Mae absenoldeb dulliau sy'n canolbwyntio ar y person wrth gynllunio pontio yn lleihau ymhellach y tebygolrwydd o ganlyniadau cyflogaeth llwyddiannus (Ankeny, Wilkins & Spain, 2009).
Mae'r rhwystrau i gyflogaeth i unigolion ag anableddau deallusol a dysgu yn amlochrog, gan gynnwys gwahaniaethu, problemau systemig, heriau sy'n gysylltiedig ag iechyd, a bylchau mewn addysg a hyfforddiant. Mae'r rhwystrau hyn yn croestorri ar draws gwahanol feysydd, megis y gweithle, disgwyliadau teuluol, a chyd-destunau economaidd-gymdeithasol, i greu gwe gymhleth o heriau. Mae mynd i'r afael â'r rhwystrau hyn yn galw am ddull cynhwysfawr sy'n cynnwys diwygiadau polisi, gweithredu arferion cynhwysol yn well, hyfforddiant galwedigaethol gwell, a mwy o gefnogaeth yn ystod y cyfnod pontio o'r ysgol i'r gwaith. Drwy ddeall a lliniaru'r rhwystrau hyn, gall cymdeithas feithrin cyfleoedd cyflogaeth mwy ystyrlon a chynhwysol i unigolion ag anableddau deallusol a dysgu.

[bookmark: _Toc216184075]Cyfleoedd Cyflogaeth
Er bod rhwystrau sylweddol i gyflogaeth yn parhau i unigolion ag anableddau dysgu, mae sawl strategaeth a rhaglen yn dangos addewid o ran gwella canlyniadau. Mae dulliau effeithiol yn cwmpasu cyflogaeth integredig, modelau cyflogaeth â chymorth, polisïau arloesol, a hyfforddiant galwedigaethol, gan oll gyfrannu at fynediad cynyddol at waith ystyrlon a chynhwysiant cymdeithasol. 

[bookmark: _Toc216184076]Rhaglenni Cyflogaeth â Chymorth
Mae cyflogaeth â chymorth, yn seiliedig ar y dull "lleoli yna hyfforddi", yn cynnwys gosod unigolion mewn lleoliadau gwaith integredig wrth ddarparu cefnogaeth barhaus, fel hyfforddiant swyddi. Mae'r model hwn wedi dangos llwyddiant wrth wella cadw swyddi a boddhad o'i gymharu â gweithdai gwarchodedig (Traina, Mannion & Leader, 2021; Meltzer et al., 2018; Baxter et al., 2024). Mae rhaglenni sy'n pwysleisio cefnogaeth naturiol fel mentora gan gymheiriaid yn cynorthwyo ymhellach i gyfarwyddo gweithwyr â normau a disgwyliadau cymdeithasol, gan arwain at ganlyniadau swyddi cynaliadwy (Jahoda et al., 2008). Mae cyflogaeth â chymorth hefyd yn mynd i'r afael â bylchau sgiliau ac yn cynnig cefnogaeth unigol, gan helpu unigolion i ffynnu mewn amgylcheddau gwaith cystadleuol (Beyer & Beyer, 2017; Awsumb, Schutz, Carter, Schwartzman, Burgess & Lounds Taylor, 2022).

[bookmark: _Toc216184077]Cyflogaeth Integredig a Gweithleoedd Cynhwysol
Mae lleoliadau cyflogaeth integredig, lle mae unigolion ag anableddau dysgu yn gweithio ochr yn ochr â chyfoedion nad ydynt yn anabl, yn meithrin cynhwysiant cymdeithasol a mwy o foddhad yn y swydd. Mae ymchwil yn dangos bod yr amgylcheddau hyn yn arwain at ganlyniadau cymdeithasol ac ariannol gwell, gan fod gweithwyr nid yn unig yn ennill cyflogau ond hefyd cysylltiadau cymdeithasol a chyfleoedd twf gyrfa (Akkerman et al., 2017; Beyer et al., 2008). Mae rhaglenni cymunedol, fel "sgyrsiau cymunedol", yn cynnwys rhanddeiliaid lleol wrth nodi a mynd i'r afael â rhwystrau i gyflogaeth integredig, gan deilwra atebion i anghenion unigryw gwahanol ranbarthau (Carter, Blustein, Bumble, Harvey, Henderson & McMillan, 2016).

Mae mentrau cymdeithasol yn cynnig cyfle arall drwy bontio'r bwlch rhwng cyflogaeth warchodol a chyflogaeth agored. Mae'r sefydliadau hyn yn cydbwyso proffidioldeb ag effaith gymdeithasol, gan ddarparu amgylcheddau gwaith wedi'u teilwra i anghenion unigol wrth hyrwyddo datblygu sgiliau a chynhwysiant cymdeithasol (Giri et al., 2022; Kocman & Weber, 2018). Mae modelau cyflogaeth wedi'u teilwra, sy'n paru rolau swyddi â chryfderau a diddordebau unigolion, yn cynnig llwybrau amgen i waith ystyrlon (Båtevik, 2019; Almalky, 2020).

Adroddwyd bod cymunedau bywyd a rennir yn galluogi ystod amrywiol o gyfleoedd cyflogaeth a hamdden ac yn gosod gwaith fel modd o gynnal bywyd bob dydd ac economi'r 'pentref' (Cumella & Lyons, 2018). Nid yw cyflogaeth mewn cymunedau bywyd a rennir yn cynnwys gweithio i gyflogwr yn gyfnewid am gyflog ond yn hytrach mae'n fenter ar y cyd sy'n hanfodol i lwyddiant economaidd y gymuned.

[bookmark: _Toc216184078]Rhaglenni Pontio a Hyfforddiant Galwedigaethol
Mae rhaglenni pontio o'r ysgol i'r gwaith yn chwarae rhan hanfodol mewn hwyluso cyfleoedd cyflogaeth. Mae rhaglenni sy'n cyfuno hyfforddiant galwedigaethol, interniaethau, cwnsela gyrfaoedd, a chymorth unigol yn pontio'r bwlch rhwng addysg a chyflogaeth yn effeithiol, gan ddarparu trosglwyddiad llyfnach i'r farchnad lafur (Jacob & Pillay, 2023; Coñoman et al., 2024). Mae rhaglenni pontio effeithiol yn ymgorffori dysgu seiliedig ar waith ac yn pwysleisio datblygu sgiliau a hunan-eiriolaeth, sy'n cynyddu'r tebygolrwydd o gael cyflogaeth yn y dyfodol yn sylweddol (Beyer & Kaehne, 2008; Howell, 2024).

[bookmark: _Toc216184079]Cefnogaeth Dechnolegol ac Ymyriadau Hunanreolaeth
Mae technolegau cynorthwyol a strategaethau hunanreoli yn helpu unigolion ag anableddau dysgu sylweddol i wella eu perfformiad yn y gwaith a'u hannibyniaeth. Mae offer fel apiau symudol ar gyfer atgoffa am dasgau ac awgrymiadau gweledol yn eu helpu i gadw sylw ar y dasg, gan leihau'r angen am hyfforddwyr swyddi (Barczak et al., 2022; Nevala, Pehkonen, Teittinen, Vesala, Pörtfors & Anttila, 2019). Mae ymyriadau hunanreoli yn annog unigolion i fonitro eu hymddygiad a rheoleiddio eu gweithredoedd, gan wella eu perfformiad yn y gwaith a hybu hyder yn y gweithle.

[bookmark: _Toc216184080]Fframweithiau Polisi a Deddfwriaethol
Mae polisïau fel Confensiwn y Cenhedloedd Unedig ar Hawliau Pobl ag Anableddau (CRPD) wedi gosod safonau ar gyfer cyflogaeth sy'n gynhwysol i bobl ag anableddau, gan eiriol dros fynediad cyfartal at gyfleoedd gwaith. Er bod y fframweithiau hyn yn cefnogi arferion cynhwysol, mae bylchau mewn gorfodi a gweithredu anghyson yn parhau i beri heriau (Almalky, 2020).

Mae mentrau Cyflogaeth yn Gyntaf yn blaenoriaethu cyflogaeth integredig fel yr opsiwn diofyn i unigolion ag anableddau dysgu, gan bwysleisio gwasanaethau cyn-gyflogaeth ac adsefydlu galwedigaethol fel elfennau hanfodol o drawsnewidiadau cyflogaeth llwyddiannus (Bush & Tassé, 2017; Carter & Bumble, 2018). Mae'r rhaglenni hyn yn eiriol dros gynllunio sy'n canolbwyntio ar y person a gwasanaethau cymorth sy'n cyd-fynd â nodau unigol, gan gynyddu'r tebygolrwydd o gael lleoliadau swyddi llwyddiannus.

[bookmark: _Toc216184081]Cymhellion i Gyflogwyr
Gall darparu cymhellion ariannol a chodi ymwybyddiaeth cyflogwyr am alluoedd unigolion ag anableddau dysgu leihau stigma ac annog arferion cyflogi cynhwysol. Mae cymhellion fel gostyngiadau treth i gwmnïau sy'n cyflogi unigolion ag anableddau, yn ogystal â grantiau ar gyfer addasiadau yn y gweithle, wedi bod yn effeithiol wrth gynyddu parodrwydd cyflogwyr i greu cyfleoedd swyddi cynhwysol (Beyer et al, 2008; Khayatzadeh-Mahani et al., 2019).

[bookmark: _Toc216184082]Modelau Cyflogaeth Arloesol
Mae datblygiad gweithio o bell yn cynnig cyfleoedd newydd i unigolion ag anableddau dysgu a allai wynebu heriau mewn amgylcheddau gwaith traddodiadol. Mae technoleg yn galluogi mannau gwaith hygyrch, hyfforddi swyddi rhithwir, a gwasanaethau cymorth sy'n helpu unigolion i lwyddo yn eu rolau (Bates et al., 2017). Yn ogystal, mae modelau cyflogaeth a hunangyflogaeth wedi'u teilwra yn caniatáu i unigolion deilwra rolau swyddi i'w cryfderau, gan ddarparu llwybrau amgen i waith cystadleuol (Caldwell, Parker Harris & Renko, 2019).


[bookmark: _Toc216184083]Mentrau Cymdeithasol a Microfentrau
Mae mentrau cymdeithasol, sy'n integreiddio amcanion cymdeithasol â gweithrediadau busnes, yn creu cyfleoedd cyflogaeth hygyrch i unigolion ag anableddau dysgu. Mae'r sefydliadau hyn yn hyrwyddo cynhwysiant a datblygu sgiliau, gan gynnig gwaith ystyrlon sy'n cyd-fynd â galluoedd unigol. Mae microfentrau, yn benodol, yn darparu trefniadau gwaith hyblyg ac yn meithrin ymreolaeth, gan eu gwneud yn opsiynau hyfyw ar gyfer hunangyflogaeth (Reddington & Fitzsimons, 2013; Meltzer, Kayess & Bates, 2018).

[bookmark: _Toc216184084]Ymglymiad ac Eiriolaeth Deuluol
Mae cefnogaeth deuluol yn chwarae rhan hanfodol yng nghanlyniadau cyflogaeth unigolion ag anableddau dysgu, yn enwedig yn ystod y cyfnod pontio o'r ysgol i'r gwaith. Mae rhaglenni sy'n cynnwys teuluoedd yn weithredol mewn cynllunio cyflogaeth yn tueddu i gyflawni cyfraddau cadw swyddi uwch (AlFozan & AlKahtani, 2021; Jacob & Pillay, 2023). Gall aelodau'r teulu eiriol dros addasiadau angenrheidiol a helpu i sicrhau bod amgylcheddau gwaith yn diwallu anghenion penodol eu hanwyliaid. Mae disgwyliadau teuluol uchel hefyd yn gysylltiedig â chanlyniadau cyflogaeth gwell, tra gall disgwyliadau isel rwystro mynediad at gyfleoedd swyddi cystadleuol (Doren et al., 2012).

[bookmark: _Toc216184085]Rhaglenni Cymunedol a Mentrau Cyflogaeth yn Gyntaf
Mae rhaglenni cymunedol, fel "sgyrsiau cymunedol", yn ymgysylltu'n weithredol â rhanddeiliaid lleol i greu atebion wedi'u teilwra ar gyfer cyflogaeth integredig. Mae'r rhaglenni hyn yn aml yn manteisio ar adnoddau cymunedol presennol i gefnogi lleoliadau swyddi cynaliadwy (Carter & Lunsford, 2005). Mae mentrau Cyflogaeth yn Gyntaf, sy'n dadlau dros gyflogaeth gystadleuol fel prif nod y gwasanaeth, yn ymgorffori hyfforddiant galwedigaethol a hyfforddiant swyddi mewn fframweithiau polisi, gan wella mynediad at gyflogaeth integredig i unigolion ag anableddau dysgu (Bush & Tassé, 2017).


Mae nifer o strategaethau’n dangos potensial i wella canlyniadau cyflogaeth i unigolion ag anableddau deallusol a dysgu. Mae modelau cyflogaeth â chymorth, lleoliadau gwaith integredig, rhaglenni hyfforddiant galwedigaethol, a pholisïau cynhwysol yn cyfrannu at fynediad cynyddol at waith ystyrlon a chynhwysiant cymdeithasol. Mae cynnwys teuluoedd, cymhellion i gyflogwyr, a modelau arloesol fel gweithio o bell a mentrau cymdeithasol yn ehangu cyfleoedd ymhellach. Gall mynd i'r afael â rhwystrau a manteisio ar y strategaethau hyn wella rhagolygon cyflogaeth, gan feithrin annibyniaeth economaidd a gwell ansawdd bywyd i unigolion ag anableddau dysgu.


[bookmark: _Toc216184086]Profiadau Cyflogaeth
Er gwaethaf wynebu rhwystrau sylweddol, mae amrywiol strategaethau a modelau’n dangos addewid o ran gwella canlyniadau cyflogaeth i unigolion ag anableddau deallusol a dysgu. Mae dulliau allweddol yn cynnwys modelau cyflogaeth cynhwysol, mentrau cymdeithasol, microfentrau, a pholisïau cefnogol. Mae Butcher & Wilton (2008) yn dadlau bod nod ehangach – 'pontio i weithgaredd ystyrlon' – yn fwy priodol, gan ei fod yn cydnabod, er bod cyflogaeth â thâl yn bosibl i rai pobl ag anableddau dysgu, efallai nad yw'n nod realistig na dymunol i eraill.

[bookmark: _Toc216184087]Modelau Cyflogaeth Cynhwysol a Mentrau Cymdeithasol
Mae cyflogaeth mewn amgylcheddau gwaith integredig, lle mae unigolion ag anableddau dysgu yn gweithio ochr yn ochr â chyfoedion nad ydynt yn anabl, yn gysylltiedig â boddhad swydd uwch, cynhwysiant cymdeithasol cynyddol, ac ansawdd bywyd gwell o'i gymharu â lleoliadau ar wahân (Hatton, 2018; Hennessey & Goreczny, 2022). Mae canlyniadau o'r fath yn fwy cyraeddadwy pan ddarperir cefnogaeth ddigonol yn y gweithle, fel hyfforddiant swyddi, mentora gan gymheiriaid, ac addasiadau, i fynd i'r afael ag anghenion unigol (Baxter et al., 2024).

Mae mentrau cymdeithasol yn cynnig llwybr arall at gyflogaeth ystyrlon drwy gyfuno gweithgareddau masnachol ag amcanion cymdeithasol. Mae'r sefydliadau hyn yn creu rolau swyddi sydd wedi'u teilwra i sgiliau a diddordebau unigolion ag anableddau dysgu, gan hyrwyddo cadw swyddi a boddhad (Hutchinson, Lay, Alexander & Ratcliffe, 2022). Mae dulliau cyflogaeth wedi'u teilwra, sy'n dylunio rolau swyddi i ddarparu ar gyfer galluoedd unigol wrth gyflawni anghenion busnes, yn gwella'r canlyniadau cadarnhaol hyn ymhellach (Jenkins, 2002).

[bookmark: _Toc216184088]Microfentrau a Hunangyflogaeth
Mae microfentrau'n darparu opsiwn cyflogaeth hyfyw i unigolion sy'n wynebu anawsterau mewn lleoliadau swyddi traddodiadol. Mae'r mentrau busnes bach hyn yn cynnig mwy o ymreolaeth a chyfleoedd ar gyfer twf personol, gan feithrin hunanbenderfyniad a datblygu sgiliau. Fodd bynnag, mae angen cefnogaeth barhaus, yn enwedig mewn meysydd fel rheolaeth ariannol a datblygu busnes, er mwyn sicrhau cynaliadwyedd microfentrau (Hutchinson et al., 2022).

[bookmark: _Toc216184089]Mentrau Polisi a Deddfwriaethol
Mae polisïau fel mentrau Cyflogaeth yn Gyntaf yn blaenoriaethu cyflogaeth integredig fel y prif opsiwn i unigolion ag anableddau dysgu. Mae'r mentrau hyn yn dadlau dros gynllunio sy'n canolbwyntio ar y person, gwasanaethau cymorth, a mynediad at gyflogaeth gystadleuol fel opsiynau diofyn (Hatton, 2018; Howell, 2024). Mae rhaglenni cyflogaeth â chymorth, sy'n ymgorffori hyfforddiant galwedigaethol wedi'i deilwra, hyfforddiant swyddi, a chefnogaeth barhaus, yn hanfodol ar gyfer hwyluso pontio llwyddiannus o'r ysgol i'r gweithle.
Mae cymhellion i gyflogwyr, fel gostyngiadau treth, grantiau, neu gymorthdaliadau cyflog, yn annog busnesau i gyflogi unigolion ag anableddau dysgu. Gall rhaglenni addysg a hyfforddiant sy'n canolbwyntio ar gyflogwyr hefyd helpu i leihau stigma a gwella cynhwysiant yn y gweithle drwy gynyddu ymwybyddiaeth o addasiadau a manteision gweithlu amrywiol (Jacob et al., 2023).

Mae profiadau a chanlyniadau cyflogaeth unigolion ag anableddau deallusol a dysgu yn gwella'n sylweddol pan fydd modelau cyflogaeth cynhwysol, polisïau cefnogol, a llwybrau amgen fel mentrau cymdeithasol a microfentrau yn cael eu rhoi ar waith. Er bod amgylcheddau gwaith integredig a rolau swyddi wedi'u teilwra yn hyrwyddo boddhad uwch a chynhwysiant cymdeithasol, mae polisïau a rhaglenni cyflogaeth â chymorth yn darparu'r fframwaith angenrheidiol ar gyfer gwella cyfleoedd. Gall sicrhau cefnogaeth barhaus ac addysgu cyflogwyr leihau rhwystrau ymhellach, gan greu marchnad lafur fwy cynhwysol i unigolion ag anableddau dysgu.

[bookmark: _Toc216184090]Persbectifau Teuluol a'u rôl mewn Cyflogaeth
Mae teuluoedd yn chwarae rhan hanfodol mewn llywio profiadau cyflogaeth unigolion ag anableddau deallusol ac anableddau dysgu. Mae eu cyfranogiad yn ymestyn y tu hwnt i gefnogaeth ymarferol i gynnwys eiriolaeth, anogaeth emosiynol, a chyfranogiad gweithredol mewn cynllunio pontio, sydd oll yn cyfrannu at well canlyniadau cyflogaeth. Gall safbwyntiau aelodau'r teulu ddylanwadu ar benderfyniadau, llwybrau gyrfa, a llwyddiant y newid o addysg i waith. 

[bookmark: _Toc216184091]Ymglymiad Teuluol mewn Cynllunio Pontio
Mae'r newid o'r ysgol i gyflogaeth yn gyfnod hollbwysig lle mae ymgysylltiad teuluol yn effeithio'n sylweddol ar ganlyniadau. Mae teuluoedd yn aml yn rhan o osod nodau cyflogaeth, llywio rhwydweithiau gwasanaeth cymhleth, ac eiriol dros y gefnogaeth angenrheidiol (Ankeny et al., 2009; Ellman, Sonday & Buchanan, 2020). Mae cyfranogiad gweithredol mewn cynllunio pontio, gan gynnwys mynychu cyfarfodydd achos a chydweithio â rhaglenni addysgol a galwedigaethol, wedi'i gysylltu â gwell canlyniadau cyflogaeth ôl-ysgol (Davies & Beamish, 2009).

Mae disgwyliadau teuluol uchel yn chwarae rhan hanfodol mewn llwyddiant mewn cyflogaeth. Mae ymchwil yn dangos yn gyson pan fydd teuluoedd yn cynnal disgwyliadau uchel ar gyfer potensial eu plant, bod y tebygolrwydd o sicrhau cyflogaeth ystyrlon yn cynyddu (Kelley & Prohn, 2019; Kramer, Bose & Winsor, 2018). Mae addysgu teuluoedd am yr opsiynau cyflogaeth sydd ar gael ac annog ymgysylltiad cynnar yn y broses drawsnewid yn strategaethau hanfodol ar gyfer gwella cyfranogiad mewn cyflogaeth.

[bookmark: _Toc216184092]Rolau Eiriolaeth a Chymorth
Yn aml, mae teuluoedd yn gwasanaethu fel eiriolwyr a hwyluswyr, gan weithio i sicrhau lleoliadau swyddi a'r addasiadau angenrheidiol. Mae'r rôl hon yn cynnwys cymorth ymarferol, fel darparu cludiant ac eiriol dros addasiadau addas i'r gweithle, yn ogystal â chynnig cefnogaeth emosiynol sy'n ysgogi unigolion i chwilio am waith a'i gynnal er gwaethaf heriau (Neece, Kraemer, Blacher & Ferguson, 2009; Morris et al., 2024). Gall rôl systemau cymorth anffurfiol, lle mae aelodau'r teulu'n cynorthwyo gyda thasgau fel hyfforddi sgiliau cymdeithasol a byw bob dydd, fod yn hanfodol ar gyfer cadw swyddi a boddhad (Giri et al., 2022).

Mae dulliau sy'n canolbwyntio ar y teulu, sy'n integreiddio safbwyntiau rhieni i gynllunio gyrfa, wedi dangos eu bod yn gwella canlyniadau cyflogaeth drwy sicrhau bod rolau swyddi yn cyd-fynd â chryfderau ac anghenion unigol (Scanlon & Doyle, 2018). Mae cynllunio cydweithredol yn helpu i ganfod cyfleoedd priodol ac yn mynd i'r afael â heriau posibl yn gynnar, gan greu cyfnod pontio mwy cydlynol ac effeithiol.

[bookmark: _Toc216184093]Pryderon Emosiynol ac Ymarferol
Er bod llawer o deuluoedd yn eiriol dros gyflogaeth gynhwysol a chystadleuol, mae pryderon sylweddol sy'n dylanwadu ar ddewisiadau ar gyfer gwaith gwarchodol neu ran-amser. Mae teuluoedd yn aml yn mynegi pryderon ynghylch diogelwch swyddi, diogelwch yn y gweithle, cyflogau teg, a'r posibilrwydd o golli budd-daliadau anabledd, a all eu hatal rhag mynd ar drywydd cyflogaeth gystadleuol (Adams et al., 2019). Gall bod ag ofn colli budd-daliadau os nad yw swydd yn gweithio allan, a elwir yn aml yn "glogwyn budd-daliadau," greu datgymhelliad i gyflogaeth.

Mae'r pryderon hyn yn tynnu sylw at yr angen am bolisïau hyblyg a all ddarparu rhwyd ddiogelwch yn ystod y cyfnod pontio i waith cystadleuol, megis parhad dros dro o fudd-daliadau neu gymorthdaliadau cyflog. Gall mynd i'r afael â'r materion hyn drwy wasanaethau cymorth cynhwysfawr annog teuluoedd i ystyried cyfleoedd cyflogaeth integredig yn hytrach na lleoliadau gwarchodedig (Francis, Gross, Turnbull & Turnbull, 2014; McMahon et al., 2019).

[bookmark: _Toc216184094]Effaith Disgwyliadau Teuluol
Mae disgwyliadau ac agweddau aelodau'r teulu yn effeithio'n sylweddol ar ganlyniadau cyflogaeth. Mae disgwyliadau uwch yn gysylltiedig â mwy o gyfranogiad mewn cyflogaeth, a gall disgwyliadau isel gyfyngu ar fynd ar drywydd cyfleoedd (Beyer, Kaehne & Powell, 2018; Blacher et al., 2010). Gall addysgu teuluoedd am alluoedd unigolion ag anableddau dysgu a manteision cyflogaeth gynhwysol newid agweddau a meithrin amgylchedd mwy cefnogol (Schwartzman, Lanchak, Carter, Guest, McMillan & Taylor, 2023).

Gall rhaglenni sy'n cynnwys teuluoedd mewn cynllunio gyrfa ac sy’n codi ymwybyddiaeth am y cymorth cyflogaeth sydd ar gael helpu i oresgyn disgwyliadau isel. Pan fydd teuluoedd yn wybodus ac yn cymryd rhan weithredol mewn cynllunio cyflogaeth, mae unigolion yn fwy tebygol o ddod o hyd i leoliadau swyddi addas a gwerth chweil (Cheatham & Randolph, 2020; Timmons, Hall, Bose, Wolfe, & Winsor, 2011).

[bookmark: _Toc216184095]Dulliau Cynllunio Gyrfa sy'n Canolbwyntio ar y Teulu
Mae dulliau sy'n canolbwyntio ar y teulu ac sy'n ymgorffori mewnwelediadau a phryderon rhieni wrth gynllunio gyrfaoedd wedi'u cysylltu â chanlyniadau cyflogaeth gwell. Mae'r dulliau hyn yn cynnwys gosod nodau realistig ond uchelgeisiol, nodi'r gefnogaeth angenrheidiol, a sicrhau trosglwyddiad cydlynol o'r ysgol i'r gwaith (Scanlon & Doyle, 2018). Drwy gynnwys teuluoedd mewn gwneud penderfyniadau, gall darparwyr gwasanaethau alinio cynlluniau cyflogaeth yn well â dyheadau a galluoedd yr unigolyn (Vigna, Meek & Beyer, 2024; West & Wehman, 2005).

Mae ymchwil hefyd yn pwysleisio pwysigrwydd ymgysylltu teuluol yn gynnar mewn cynllunio gyrfa, gan fod hyn yn gosod y sylfaen ar gyfer gosod disgwyliadau uwch ac adeiladu llwybrau i gyflogaeth (Fullarton & Duquette, 2015; Gilson, Carter, Bumble & McMillan, 2018). Mae'r cyfranogiad hwn yn hanfodol ar gyfer eiriol dros wasanaethau a chefnogaeth a allai fod eu hangen yn ystod y cyfnod pontio.

[bookmark: _Toc216184096]Llywio Pryderon Ynghylch Diogelwch a Sefydlogrwydd
Yn aml, mae’n well gan deuluoedd amgylcheddau gwaith gwarchodol oherwydd pryderon ynghylch diogelwch a sefydlogrwydd swydd. Gall lleoliadau gwarchodol gynnig amgylchedd strwythuredig a rhagweladwy, y mae rhai teuluoedd yn ei ystyried yn fwy diogel na chyflogaeth gystadleuol (Giri et al., 2022; Giorgetti, Magenes, Boerchi, Cancer & Antonietti, 2022). Fodd bynnag, gall y dewisiadau hyn gyfyngu ar gyfleoedd unigolion i dyfu a phrofi cynhwysiant cymdeithasol. Gall mynd i'r afael â'r pryderon hyn drwy bolisïau budd-daliadau hyblyg, cefnogaeth gadarn yn y gweithle, a mesurau diogelwch helpu i leddfu pryderon ac annog teuluoedd i gefnogi opsiynau cyflogaeth cystadleuol (McMahon, Moni, Cuskelly, Lloyd & Jobling, 2020).

Gall polisïau sy'n darparu cefnogaeth dros dro, fel hyfforddiant yn y swydd neu dynnu budd-daliadau'n ôl yn raddol, wneud cyflogaeth gystadleuol yn fwy hygyrch. Drwy leihau'r risgiau canfyddedig, efallai y bydd teuluoedd yn fwy parod i ddilyn llwybrau cyflogaeth integredig ar gyfer eu hanwyliaid (Kaehne, Kiernan, Ridley, Maden, Onochie & Pilkington, 2018).

[bookmark: _Toc216184097]Persbectifau Teuluol ar Brofiadau Cyflogaeth
Yn aml, mae aelodau'r teulu'n profi emosiynau cymysg ynghylch cyflogaeth i unigolion ag anableddau dysgu. Er bod gwerthfawrogiad o'r manteision a ddaw yn sgil gwaith, fel mwy o annibyniaeth, cynhwysiant cymdeithasol, a hunan-barch, mae heriau hefyd yn gysylltiedig â sicrhau lleoliadau priodol, llywio gwasanaethau cymorth (Traina et al., 2021), a chynnal cyflogaeth yn gynaliadwy dros amser (Taubner, Tidemand & Staland Nyman, 2021). Mae teuluoedd yn chwarae rhan ddeuol fel eiriolwyr a darparwyr cymorth, gan gamu i mewn yn aml i helpu i oresgyn heriau yn y gweithle.

Mae profiadau cyflogaeth cadarnhaol, lle mae unigolion yn teimlo eu bod yn cael eu gwerthfawrogi a'u cefnogi, yn meithrin ymdeimlad o gyflawniad a pherthyn. Fodd bynnag, gall profiadau negyddol, fel datblygiad cyfyngedig i’w gyrfa neu addasiadau annigonol, leihau boddhad swydd ac atgyfnerthu pryderon teuluol ynghylch cynaliadwyedd cyflogaeth gystadleuol (Jahoda et al., 2008; Robertson et al., 2019).


Mae teuluoedd yn chwarae rhan annatod ym mhrofiadau cyflogaeth unigolion ag anableddau deallusol a dysgu, o'r cynllunio pontio cychwynnol i gefnogaeth ac eiriolaeth barhaus. Mae disgwyliadau uchel, cyfranogiad gweithredol, a gwneud penderfyniadau gwybodus yn dylanwadu'n gadarnhaol ar ganlyniadau cyflogaeth, tra bod angen mynd i'r afael â phryderon ynghylch diogelwch swyddi, diogelwch a budd-daliadau trwy bolisïau cefnogol. Gall dulliau sy'n canolbwyntio ar y teulu ac sy'n integreiddio safbwyntiau a mewnwelediadau rhieni wella llwyddiant cyflogaeth yn sylweddol drwy greu llwybrau sy'n cyd-fynd â chryfderau a dyheadau'r unigolyn. Gall mynd i'r afael â phryderon ymarferol ac emosiynol drwy gefnogaeth hyblyg symud dewisiadau ymhellach tuag at gyflogaeth gystadleuol, gan feithrin mwy o gynhwysiant cymdeithasol a boddhad bywyd.



[bookmark: _Toc216184098]Cyd-destun Polisi Cymru
Mae cyd-destun polisi yng Nghymru o ran gwella cyfleoedd cyflogaeth i bobl ag anableddau dysgu yn pwysleisio cynhwysiant ac integreiddio ar draws gwahanol sectorau, gan gynnwys iechyd, addysg a gwasanaethau cymdeithasol. Mae'r crynodeb canlynol yn amlinellu mentrau a strategaethau allweddol a geir yn y dogfennau a ddarparwyd sy'n cyfrannu at y dirwedd gyflogaeth ar gyfer unigolion ag anableddau dysgu yng Nghymru.


[bookmark: _Toc216184099]Fframwaith Deddfwriaethol
Mae sawl fframwaith deddfwriaethol allweddol yn sail i bolisïau Cymru ar gyfer cefnogi cyflogaeth i bobl ag anableddau dysgu:

Deddf Gwasanaethau Cymdeithasol a Llesiant (Cymru) 2014: Nod y Ddeddf hon yw hyrwyddo annibyniaeth a gwella lles pob dinesydd, gan gynnwys y rhai ag anableddau dysgu, drwy integreiddio gwasanaethau a darparu gofal sy'n canolbwyntio ar y person. Mae'n pwysleisio lleihau'r angen am wasanaethau hirdymor drwy ymyrraeth gynnar a gwaith ataliol, gyda ffocws penodol ar y cyfnod pontio o'r ysgol i'r gwaith.

Deddf Llesiant Cenedlaethau'r Dyfodol (Cymru) 2015: Mae'r ddeddfwriaeth hon yn ei gwneud yn ofynnol i gyrff cyhoeddus weithio tuag at wella lles economaidd, cymdeithasol, amgylcheddol a diwylliannol Cymru. Mae'n hyrwyddo cynaliadwyedd hirdymor ac yn annog cydweithio traws-sector, sy'n hanfodol ar gyfer cefnogi pobl ag anableddau dysgu i gael mynediad at gyflogaeth.

Deddf Cydraddoldeb 2010 a Deddf Iechyd a Gofal Cymdeithasol 2008: Mae’r deddfau hyn yn mandadu “addasiadau rhesymol” i leihau anghydraddoldebau mewn gwasanaethau iechyd a chymdeithasol i bobl ag anableddau dysgu. Mae'r ffocws ar fynediad cyfartal at wasanaethau ac addasiadau gweithle rhesymol yn cyd-fynd â'r agenda ehangach ar gyfer polisïau cyflogaeth cynhwysol.

Confensiwn y Cenhedloedd Unedig ar Hawliau Pobl ag Anableddau (CRPD): Mae polisïau Cymru hefyd yn cyd-fynd â safonau rhyngwladol fel y CRPD, sy'n dadlau dros hawl pobl ag anableddau i weithio ar sail gyfartal ag eraill. Mae'r CRPD yn cefnogi addysg gynhwysol, hyfforddiant galwedigaethol a chyfleoedd cyflogaeth.

[bookmark: _Toc216184100]Cynlluniau a Rhaglenni Strategol
Mae Cymru wedi cyflwyno sawl menter strategol i gefnogi cyflogaeth i bobl ag anableddau dysgu:

Anabledd Dysgu: Rhaglen Gwella Bywydau (2018): Nod yr adolygiad trawslywodraethol hwn yw gwella gwasanaethau a pholisïau sy'n effeithio ar unigolion ag anableddau dysgu. Mae'n tynnu sylw at gyflogaeth fel maes hollbwysig i'w wella ac yn eiriol dros gefnogaeth integredig ar draws iechyd, gofal cymdeithasol ac addysg. Mae argymhellion y rhaglen yn cynnwys cynyddu cyfleoedd cyflogaeth a sgiliau, lleihau anghydraddoldebau iechyd, a hyrwyddo integreiddio cymunedol.

Cynllun Gweithredu Strategol Anabledd Dysgu 2022-2026: Mae'r cynllun gweithredu hwn, a ddatblygwyd drwy ymgysylltu â rhanddeiliaid, yn amlinellu camau gweithredu penodol i'w cyflawni o fewn tymor y llywodraeth. Mae'n cynnwys blaenoriaethau megis lleihau anghydraddoldebau iechyd, gwella gwasanaethau cymdeithasol, hwyluso byw'n annibynnol, a chynyddu cyfleoedd cyflogaeth. Mae'r cynllun yn adeiladu ar raglenni blaenorol, fel y fenter Gwella Bywydau, ac yn cyd-fynd ag egwyddorion Deddf Llesiant Cenedlaethau'r Dyfodol.

Cynllun Cyflawni a Gweithredu Anabledd Dysgu 2022-2026: Mae'r cynllun cyflawni hwn yn canolbwyntio ar weithredu'r camau gweithredu a amlinellir yn y cynllun gweithredu strategol. Mae'n cynnwys archwilio gwersi o raglenni peilot fel "Engage to Change," adolygu cynlluniau cyflogaeth â chymorth, a diweddaru adnoddau cymorth i gyflogwyr. Mae'r cynllun hefyd yn pwysleisio gwella hyfforddiant a chystadlaethau sgiliau i wella cyflogadwyedd ymhlith pobl ifanc ag anableddau dysgu.


[bookmark: _Toc216184101]Rhaglenni a Mentrau Cyflogaeth
Mae Llywodraeth Cymru (2022) wedi rhoi sawl rhaglen ar waith sydd â'r nod o wella canlyniadau cyflogaeth i unigolion ag anableddau dysgu:

Rhaglenni Cyflogaeth â Chymorth Nod rhaglenni fel prentisiaethau â chymorth a rhaglenni peilot hyfforddi cyflogaeth â chymorth yw darparu lleoliadau swyddi a chymorth parhaus i unigolion ag anableddau dysgu. Mae mentrau’n cynnwys cymhellion ariannol i gyflogwyr gyflogi pobl ag anableddau ac archwilio dichonoldeb gwasanaeth hyfforddi swyddi cenedlaethol.

Cystadlaethau Sgiliau a Hyfforddiant: Ers 2017, mae "Cystadleuaeth Sgiliau Cymru" wedi trefnu digwyddiadau i helpu pobl ifanc ag anableddau dysgu i wella eu sgiliau mewn gwahanol sectorau, gan gynnwys TG ac arlwyo. Mae'r rhaglen hon yn cyd-fynd â'r nod o godi lefelau sgiliau a gwella cyflogadwyedd trwy gystadlaethau a hyfforddiant cynhwysol.

Cronfa Integreiddio Rhanbarthol: Nod y gronfa hon yw cefnogi integreiddio gwasanaethau iechyd, gofal cymdeithasol a chyflogaeth. Mae'n adeiladu ar egwyddorion a sefydlwyd gan y Rhaglen Gwella Bywydau ac yn pwysleisio cyd-gynhyrchu a chynnwys defnyddwyr gwasanaethau wrth ddylunio a darparu gwasanaethau.

Er gwaethaf y polisïau a'r rhaglenni sydd ar waith, mae sawl her yn rhwystro gweithrediad effeithiol mentrau cyflogaeth, (Llywodraeth Cymru, 2018 & 2021):

Gwasanaethau Tameidiog: Mae diffyg cynllunio integredig ar draws y sectorau addysg, gwasanaethau cymdeithasol ac iechyd yn cymhlethu'r newid o'r ysgol i gyflogaeth i bobl ifanc ag anableddau dysgu. Er bod amryw o raglenni’n anelu at gefnogi’r newid hwn, mae angen gwneud mwy i sicrhau bod gwasanaethau’n cael eu darparu’n gydlynol.

Cyfyngiadau Economaidd ac Ariannu: Mae mesurau cyni parhaus a chyfyngiadau cyllidebol yn effeithio ar argaeledd adnoddau ar gyfer gwasanaethau anstatudol, fel gwasanaethau dydd a hyfforddiant galwedigaethol. Mae hyn yn effeithio ar ansawdd cyffredinol y gefnogaeth i bobl ag anableddau dysgu sy'n chwilio am waith.

Bwlch Cyflogaeth: Mae'r bwlch cyflogaeth i bobl anabl yn parhau i fod yn broblem sylweddol yng Nghymru, gyda phobl ag anableddau dysgu yn wynebu cyfraddau diweithdra uwch o'i gymharu â'r boblogaeth gyffredinol. Mae ffactorau sy'n cyfrannu at y bwlch hwn yn cynnwys stigma, disgwyliadau isel gan ddarparwyr gwasanaethau, a mynediad cyfyngedig at gyfleoedd cyflogaeth ystyrlon.

Er mwyn gwella canlyniadau cyflogaeth i bobl ag anableddau dysgu, mae sawl argymhelliad wedi'u cyflwyno:

Gwella Cydweithio Traws-Sector: Mae angen gwell cydlynu ar draws gwasanaethau iechyd, gofal cymdeithasol, addysg a chyflogaeth i ddarparu cymorth sy'n canolbwyntio ar y person. Mae hyn yn cynnwys gweithredu cynllunio amlasiantaethol effeithiol i sicrhau pontio llyfn o addysg i gyflogaeth.

Ehangu Cyflogaeth â Chymorth: Gall ehangu mentrau cyflogaeth â chymorth ac integreiddio interniaethau neu brentisiaethau â chymorth helpu i bontio'r bwlch rhwng addysg a'r farchnad lafur. Dylai'r rhaglenni hyn gael eu teilwra i anghenion a sgiliau unigryw unigolion ag anableddau dysgu.

Mynd i'r Afael â Datgymhellion Economaidd: Dylai polisïau ganolbwyntio ar leihau datgymhellion i weithio, fel colli budd-daliadau anabledd, a darparu trefniadau hyblyg i ddiwallu anghenion unigryw unigolion ag anableddau dysgu yn y gweithle, (Adran Iechyd a Gofal Cymdeithasol, 2001).

Cryfhau Casglu a Monitro Data: Bydd casglu data gwell ar ganlyniadau cyflogaeth pobl ag anableddau dysgu yn helpu i fireinio polisïau a thargedu adnoddau'n effeithiol. Gallai creu arsyllfa ddata ar gyfer gwasanaethau anabledd dysgu gefnogi cynllunio a darparu gwasanaethau gwell.

Mae Cymru wedi gosod sylfaen polisi gynhwysfawr ar gyfer gwella canlyniadau cyflogaeth i bobl ag anableddau dysgu. Fodd bynnag, mae angen ymdrechion parhaus i fynd i'r afael â rhwystrau systemig, gwella integreiddio gwasanaethau, a sicrhau cyllid cynaliadwy er mwyn cyflawni cynnydd ystyrlon.

Mae'r cyd-destun strategol ar gyfer gwella cyfleoedd cyflogaeth i bobl ag anableddau dysgu yng Ngogledd Cymru wedi'i lunio gan sawl polisi a strategaeth sy'n pwysleisio cynhwysiant, cyflogaeth â chymorth, a chydweithio rhanbarthol. Mae Strategaeth Anabledd Dysgu Gogledd Cymru 2018-2023, (Cydweithfa Gwella Gofal Cymdeithasol a Llesiant Gogledd Cymru, 2018) yn cyflwyno’r weledigaeth i wella ansawdd bywyd pobl ag anableddau dysgu trwy gefnogi gweithgareddau ystyrlon, gan gynnwys cyflogaeth â thâl. Mae'r strategaeth yn cydnabod bod cyflogaeth yn chwarae rhan hanfodol mewn cynhwysiant cymdeithasol, lles ac annibyniaeth.

Mae Strategaeth Cyflogaeth â Chymorth Gogledd Cymru (Gogledd Cymru Gyda'n Gilydd, 2024) yn mynd i'r afael â chyfraddau cyfranogiad isel pobl ag anableddau dysgu mewn gwaith â thâl, gyda dim ond 4.8% o'r rhai sy'n hysbys i ofal cymdeithasol oedolion mewn cyflogaeth, o'i gymharu â'r gyfradd gyflogaeth o 76.6% ar gyfer y boblogaeth gyffredinol yng Ngogledd Cymru. Mae'r strategaeth yn canolbwyntio ar gynyddu cyfleoedd cyflogaeth drwy fodelau cyflogaeth â chymorth sy'n cyd-fynd â'r Fframwaith Ansawdd Cyflogaeth â Chymorth (SEQF). Mae'n ceisio sefydlu mynediad at gyflogaeth â thâl fel llwybr penodol o fewn gwasanaethau cymdeithasol, gan symud oddi wrth wasanaethau dydd traddodiadol a lleoliadau di-dâl tuag at gyfleoedd gwaith â thâl o ansawdd sicr.

Elfen allweddol o'r strategaeth yw gweithredu model cyflogaeth â chymorth pum cam sy'n cynnwys hyfforddiant swyddi a chymorth hirdymor i helpu unigolion i ddod o hyd i gyflogaeth, ei sicrhau a'i chynnal. Fodd bynnag, mae bylchau yn y ddarpariaeth bresennol, megis mynediad cyfyngedig i oedolion dros 25 oed a diffyg cefnogaeth ranbarthol gynhwysfawr, y mae'r strategaeth yn anelu at fynd i'r afael â nhw drwy ddull unedig ar draws y chwe awdurdod lleol yng Ngogledd Cymru.

Mae'r strategaeth yn cyd-fynd â Deddf Gwasanaethau Cymdeithasol a Llesiant (Cymru) 2014, (Llywodraeth Cymru, 2014), sy'n tanlinellu'r ymrwymiad i gefnogi cyflogaeth fel agwedd sylfaenol ar lesiant. Yn ogystal, mae'n cefnogi Fframwaith Ymgysylltu a Datblygu Ieuenctid Llywodraeth Cymru drwy flaenoriaethu pobl ifanc ag anableddau dysgu sydd mewn perygl o fod yn NEET (heb fod mewn addysg, cyflogaeth na hyfforddiant), gan sicrhau eu bod yn cael pontio llyfnach i'r farchnad lafur.

Mae mentrau rhanbarthol fel Gogledd Cymru Gyda'n Gilydd wedi chwarae rhan wrth feithrin diwylliant o gyd-gynhyrchu ac ymgysylltu â rhanddeiliaid, sy'n hanfodol ar gyfer llwyddiant y strategaeth. Mae'r strategaeth hefyd yn gyson â pholisïau cenedlaethol a rhyngwladol ehangach, megis Confensiwn y Cenhedloedd Unedig ar Hawliau Pobl ag Anableddau, (Cenhedloedd Unedig, 2006), sy'n eiriol dros fynediad cyfartal i gyflogaeth ac yn anelu at ddileu stereoteipiau sy'n cyfyngu ar gyfleoedd.

Drwy’r ymdrechion cydlynol hyn, mae Gogledd Cymru yn anelu at drawsnewid y dirwedd gyflogaeth i bobl ag anableddau dysgu drwy ddarparu’r seilwaith cymorth angenrheidiol, ymgysylltu â chyflogwyr, a newid canfyddiadau cymdeithasol am alluoedd unigolion ag anableddau dysgu.

Mae cyflogaeth unigolion ag anableddau dysgu yn parhau i fod yn fater hollbwysig sy'n gofyn am sylw ac ymdrech barhaus i fynd i'r afael â heriau ac anghydraddoldebau parhaus. Mae'r adolygiad hwn yn tynnu sylw at y nifer o gymhellion dros ddilyn cyflogaeth, gan gynnwys yr awydd am gynhwysiant cymdeithasol, annibyniaeth ariannol, a chyflawniad personol. Mae hefyd yn tanlinellu'r rhwystrau sylweddol sy'n llesteirio mynediad i'r farchnad lafur, megis gwahaniaethu, diffygion systemig wrth weithredu polisïau, a hyfforddiant galwedigaethol annigonol.
Er gwaethaf y rhwystrau hyn, gall sawl cyfle wella canlyniadau cyflogaeth i bobl ag anableddau dysgu. Mae rhaglenni cyflogaeth â chymorth, gwasanaethau trosglwyddo o'r ysgol i'r gwaith, ymyriadau hunanreoli, a chefnogaeth dechnolegol oll yn chwarae rhan wrth hyrwyddo annibyniaeth a llwyddiant mewn swydd. Mae cynnwys teuluoedd hefyd yn hanfodol, gan y gall teuluoedd eiriol dros eu hanwyliaid a darparu cefnogaeth emosiynol a logistaidd hanfodol. Rhaid i safbwyntiau unigolion ag anableddau dysgu a'u teuluoedd fod yn ganolog i ddylunio rhaglenni ymatebol a chynhwysol sy'n diwallu eu hanghenion yn wirioneddol. Er mwyn deall yn llawn brofiadau, cymhellion, pryderon a dyheadau pobl ag anableddau dysgu a'u teuluoedd yng nghyd-destun cyflogaeth, mae angen clywed eu lleisiau'n gliriach.

